
Sell i öi no zum Schluss e Guetnachtgschichtli verzelle,  
so wie letscht Johr ? Jo ? 
Also: S Goldvreneli und all di andere Brüeder sind emol  
still und stumm ufem Balsberg gsesse, hend stumpfsinnig  
über de Flughafe iegluegt und hend eifach nüme wiiter 
gwüsst. Wo denn s Vreneli emol hett uf d Tualette müesse,  
hett dr aint vo de Brüeder zu de n'andere gsait: 
"Losed emol ! Wie wär's wenn miär s Vreneli zu de Frau  
Share-Holle wöred schicke ? Wo mer's als Schneewittli- 
Kandidatin zu de sibe Bundeszwergli gschickt hennd,  
hett's amel au jo gsait !" 
Und wo's denn s Vreneli gfröget hend, öbs wider emol  
möcht in Brune n'abe jucke, do hett s Vreneli gsäit: 
"Ou gäil, wider emalen en ächts Grounding !" 
Und so hett s denn sini Schpindle packt und isch in Brune  
n'abe ggumpet. 
Glii isch es denn au uf de schöne grüene Börse-Schpiilwise  
aacho und hett si sofort uf de Weg gmacht zu de Frau  
Share-Holle ihrer Villa. 
Bald isch es denn au am Backofe verbiicho. 
"Mini Brötli sind ziitig, mini Brötli sind guet, 
s'isch höchschti Ziit, dass mer's useneh tuet ! ", 
hett de Backofe grüeft. 
"Rrrrrr", hett s Goldvreneli gsäit  "muesch halt grösseri  
Brötli bache, dänn verbränet's nöd eso rasch. Und  
überhaupt: Ich wott doch nöd i de frei Märt iigriffe.  
Bi de Migros verbränet's sogar Schoggihase !" 
Und so isch es denn wiiter gloffe und isch scho bald  
zum Böimli cho. Und s Böimli hett grüeft: 
"Hilf, hilf, mini Aktie sind ziitig, mini Aktie sind riif,  
mer muess si günne, bevor's is Bodelosi falled !" 
"Rrrrr", hett s Vreneli gsäit, "ich hann mini halt z  
rächter Ziit verchauft !" 
Und so isch es denn zu de Villa vo de Frau Share-Holle cho. 
"Je lueg au do, s Vreneli. Goht's dir wider besser ?", hett 
d Frau Share-Holle gsäit. "Rrrr", hett s Vreneli gsäit.  
"Immer no nöd ? Ja und denn die Million, wo n'ich dir  
ggeh hann, wo's letscht Moll im Verschmöikte cho bisch ?" 
"Isch en fertige Flop gsi, no fasch schlimmer als bi de 
Bundesratswahl !", hett s Goldvreneli gsäit. 

"Ja und jetz ?" hett d Frau Share-Holle gfröget. 
 "Los emale, Tante Share-Holle, mir brüüchtet eifach  
wider emale en richtige turn-around !" 
"Jo, du muesch mer aifach fliissig helfe s Dachbett 
schüttle, denn langet's für alli !" 
"Rrrrr, mit dem Güss-Channe-Prinzip isch mer imene  
globalisierte Märt überhaupt nüme konkurränzfähig !", 
hett s Goldvreneli gsäit. 
"Jo aber, ich bi doch d Frau Share-Holle, und ich muess 
doch de ganze Welt luege ?" 
"Rrrrr, also mit dem Sozialgesäusel usem letschte 
Johrtuusig chömed mer nöd wiiter. Chömmer wenigsch- 
tens na bim Golden Gate verbii ?" 
"Ou nai du, de Schteinegger isch a scho do gsi wege dr 
Expo, und de Chäschpi sowieso, wäisch jo, und gescht 
isch au no de Buschor verbiicho, wege Früeh-Computer 
oder so öppis. Es langet nüd emol meh für dini Schpindle !" 
"Rrrrr", hett s Vreneli gsäit," dänn gitt s nu na outsource 
oder sälber mache !" Und es isch ufem schnellschte  Weg 
wider gege häi zue. 
Wo's ufem Balsberg aacho isch, hett de Konjunktur-Güggel 
scho vo wiitem gchrajt: 
"Kikeriki, kikeriki, scho wider nüüt gsi, scho wider nüüt gsi". 
Und so hend denn s Goldvreneli und all die andere Brüeder 
wider schtill und schtumpfsinnig über de Flughafe ieglue- 
get und hend eifach nüme wiiter gwüsst. Und di grossi 
Verwaltigs-Ratlosigkeit isch über's iebroche. 
 
Jo, liebi Chinde, und darum hett mer au so lang nünt meh 
vonene ghört ! Aber chönnd denn luege:  
Sobald wider irgendwo irgend sones Sitzli frei wird,  
chömed s all wider us de Löcher ! 
Also denn, adie mittenand, und schlofet recht guet !   

